
Mahadevakritam 2 Vishnu Stotram

మహాదేవకృతం ౨ విష్ణుస్తోత్రమ్ 

శ్రీమహాదేవ  ఉవాచ ।
దేవదేవ జగద్వ్యాపిన్ జగదీశ జగన్మయ ।
సర్వేషామపి భావానాం త్వమాత్మా హేతురీశ్వరః ॥ ౪॥
ఆద్యన్తావస్య యన్మధ్యమిదమన్యదహం బహిః ।
యతోఽవ్యయస్య నైతాని  తత్సత్యం బ్రహ్మ  చిద్భవాన్ ॥ ౫॥
తవైవ  చరణామ్భోజం శ్రేయస్కామా  నిరాశిషః ।
విసృజ్యోభయతః సఙ్గం  మునయః సముపాసతే ॥౬॥
త్వం బ్రహ్మ  పూర్ణమమృతం  విగుణం విశోక-
మానన్దమాత్రమవికారమనన్యదన్యత్   ।
విశ్వస్య హేతురుదయస్థితిసంయమానా -

మాత్మేశ్వరశ్చ తదపేక్షతయానపేక్షః ॥ ౭॥
ఏకస్త్వమేవ సదసద్ద్వయమద్వయం  చ
స్వర్ణం  కృతాకృతమివేహ న వస్తుభేదః ।
అజ్ఞానతస్త్వయి  జనైర్విహితో  వికల్పో
యస్మాద్గుణవ్యతికరో  నిరుపాధికస్య ॥౮॥
త్వాం బ్రహ్మ  కేచిదవయన్త్యుత ధర్మమేకే
ఏకే పరం సదసతోః పురుషం పరేశమ్ ।
అన్యేఽవయన్తి నవశక్తియుతం  పరం త్వాం
కేచిన్మహాపురుషమవ్యయమాత్మతన్త్రమ్  ॥౯॥
నాహం పరాయురృషయో న మరీచిముఖ్యా
జానన్తి యద్విరచితం ఖలు సత్త్వసర్గాః  ।
యన్మాయయాముషితచేతస ఈశ దైత్య -
మర్త్యాదయః కిముత శశ్వదభద్రవృత్తాః  ॥ ౧౦॥
స త్వం సమీహితమదః స్థితిజన్మనాశం

మహాదేవకృతం ౨ విష్ణుస్తోత్రమ్ 

భూతేహితం చ జగతో భవబన్ధమోక్షౌ  ।
వాయుర్యథా విశతి ఖం చ చరాచరాఖ్యం
సర్వం తదాత్మకతయావగమోఽవరున్త్సే ॥ ౧౧॥
అవతారా మయా దృష్టా రమమాణస్య తే గుణైః  ।
సోఽహం తద్ద్రష్టుమిచ్ఛామి   యత్తేయోషిద్వపుర్ధృతమ్  ॥ ౧౨॥
యేన సమ్మోహితా దైత్యాః  పాయితాశ్చామృతం సురాః ।
తద్దిదృక్షవ  ఆయాతాః పరం కౌతూహలం హి నః ॥ ౧౩॥
ఇతి శ్రీమద్భాగవతమహాపురాణే  అష్టమస్కన్ధే  ద్వాదశాధ్యాయాన్తర్గతం

మహాదేవకృతం విష్ణుస్తోత్రం   సమాప్తమ్ ।
భాగవతపురాణ । అధ్యాయ ౮/౧౨/౪-౧౩॥

